განმარტებითი ბარათი

,,2019 წლის ჯანმრთელობის დაცვის სახელმწიფო პროგრამების დამტკიცების შესახებ’’ საქართველოს მთავრობის 2018 წლის 31 დეკემბრის N693 დადგენილებაში  ცვლილებების შეტანის თაობაზე’’ დადგენილების პროექტზე:

1. ინფორმაცია პროექტის შესახებ:

ა) სამედიცინო მომსახურების შედეგებზე დაფუძნებული დაფინანსების დანერგვის შესაძლებლობა ასახულია ტუბერკულოზის კონტროლის 2019-2022 წლების სტრატეგიაში, როგორც პროვაიდერთა მოტივაციის და სამუშაოს შესრულების ხარისხის ამაღლების, ტუბერკულოზით დაავადებულ პაციენტებში ტუბერკულოზის მკურნალობისადმი დამყოლობის და მკურნალობის შედეგების გაუმჯობესების საშუალება.

სართაშორისო ფონდი კურაციოს და  საერთაშოროსო პარტნიორების (Queen Margaret University, London School of Hygiene and Tropical Medicine, Antwerp Institute of Tropical Medicine) მიერ განხორციელდა კვლევითი პროექტი - „შედეგზე დაფუძნებული დაფინანსება და ინტეგრირებული მკურნალობის მოდელი ტუბერკულოზის მართვის ამბულატორიულ დონეზე‘’, რაც სამუშაოს შესრულების საფუძველზე, პერსონალისთვის დამატებითი ბონუსების გადახდას გულისხმობს. 

მოდელის დანერგვამდე მიზანშეწონილია მისი განხორციელება პილოტის სახით. პილოტური მოდელი ეფუძნება პაციენტზე ორიენტირებული და ამბულატორიულ დონეზე ინტეგრირებული მკურნალობის პრინციპებს და მოიცავს შედეგებზე დაფუძნებული დაფინანსების სქემის გამოცდას. აღნიშნულის გათვალისწინებით, შემუშავდა პილოტური პროექტი - ,,შედეგზე დაფუძნებული დაფინანსება და ინტეგრირებული მკურნალობის მოდელი ტუბერკულოზის მართვის ამბულატორიულ დონეზე’’. პილოტს, 2019 წლის 1 მაისიდან დააფინანსებს გლობალური ფონდი, ხოლო ინტერვენცია განხორციელდება კვლევის შედეგად რანდომიზაციის წესით შერჩეულ სამედიცინო დაწესებულებებში. 

პილოტის განმახორციელებელია სსიპ სოციალური მომსახურების სააგენტო, რომელიც გააფორმებს ხელშეკრულებას პილოტის განმახორციელებელ სამედიცინო დაწესებულებებთან. სააგენტო ფულადი წახალისების სრულ მოცულობას გასცემს დაწესებულების მიერ ინდიკატორის 85%-ით და მეტის შესრულების შემთხვევაში;  ფულადი წახალისების მოცულობის 50% გასცემს დაწესებულების მიერ ინდიკატორის 71-84%-მდე შესრულების შემთხვევაში და ფულად წახალისებას არ გასცემს დაწესებულების მიერ ინდიკატორის 70%-ით და ნაკლების შესრულების შემთხვევაში. 
ბ) რესპირაციული სისტემის ქრონიკული ავადმყოფობები (ასთმა, სასუნთქი სისტემის ალერგიული ავადმყოფობები, ფილტვის ქრონიკული ობსტრუქციული ავადმყოფობები, ფილტვის პროფესიული ავადმყოფობები, პულმონარული ჰიპერტენზია) სასუნთქი სისტემის ავადმყოფობების ძირითად ნაწილს შეადგენს. 

საქართველოში, 2017 წელს ქვედა სასუნთქი გზების ქრონიკული ავადმყოფობების ჯგუფში, 75% ფილტვის ქრონიკულ ობსტრუქციულ ავადმყოფობებზე მოდიოდა. ფილტვის ქრონიკული ობსტრუქციული ავადმყოფობის რისკ-ფაქტორებია: შენობის შიდა ჰაერის დაბინძურება, ატმოსფერული ჰაერის დაბინძურება, პროფესიული მტვერი და ქიმიური ნივთიერებები.

ქვეყანაში ყოველწლიურად იზრდება რესპირატორული, მათ შორის ალერგენებით გამოწვეული დაავადებები. სასუნთქი სისტემის სარეაბილიტაციო კომპლექსურ სამედიცინო მომსახურებაზე ხელმისაწვდომობა კი ძალიან დაბალია. 

აღნიშნულის გათვალისწინებით, მისასალმებელია ფონდი ,,ქართუს’’ საქველმოქმედო ინიციატივა დაბა აბასთუმანში სახელმწიფოს 100%-იანი წილის მფლობელი დაწესებულების - შპს აბასთუმნის ფილტვის დაავადებათა სარეაბილიტაციო ცენტრის მშენებლობის და შესაბამისი აღჭურვის თაობაზე, სადაც განხორციელდება ფილტვის ქრონიკული დაავადებების რეაბილიტაცია, მათ შორის პროფესიული რისკის ჯგუფებში სპეციფიკური პათოლოგიების მართვა/რეაბილიტაცია, რასაც საქართველოში ჯერ ანალოგი არ გააჩნია.

ზემოაღნიშნულიდან გამომდინარე, მომზადდა რეფერალური მომსახურების 2019 წლის სახელმწიფო პროგრამის ცვლილების პროექტი, რომელიც გულისხმობს ახალი აქტივობის - ფილტვის ქრონიკული დაავადებების რეაბილიტაციის კომპონენტის დამატებას. ძირითადი რესპირატორული პათოლოგიების რეაბილიტაციის 20 დღიან კურსი, გარდა გამოკვლევებისა და მანიპულაციებისა, მოიცავს პაციენტის კვების ხარჯს და შპს ,,აბასთუმნის ფილტვის დაავადებათა სარეაბილიტაციო ცენტრის ფუნქციონირების ხარჯს (პერსონალის ხელფასი და არაპირდაპირი ხარჯი). 

2. პროექტის მიღებით გამოწვეული საფინანსო - ეკონომიკური შედეგების გაანგარიშება:

ა) პილოტს დააფინანსებს გლობალური ფონდი „ტუბერკულოზის ყველა ფორმის ხარისხიან დიაგნოსტიკასა და მკურნალობაზე საყოველთაო ხელმისაწვდომობის მდგრადობის უზრუნველყოფის პროექტის’’ ფარგლებში;

პილოტის განმახორციელებელი იქნება სსიპ სოციალური მომსახურების სააგენტო. პილოტის ბიუჯეტი (2019 წლის 1 მაისიდან) შეადგენს 164 832 ლარს (მათ შორის 14 000 ლარი ადმინისტრირების ხარჯი).  

ფულადი წახალისების რაოდენობა განისაზღვრება ცხრილის შესაბამისად:

ბონუსის მოცულობის გამოთვლის საფუძვლად აღებულია ტუბერკულოზის პროგრამის ამბულატორიული კომპონენტიდან (ვაუჩერი) მიღებული შემოსავლის 30% სპეციალიზებული დაწესებულების შემთხვევაში და 45% - ინტეგრირებული დაწესებულების შემთხვევაში. ბონუსის მოცულობა გადანაწილდა ყველა რგოლზე ფუნქციური დატვირთვის გათვალისწინებით.

ბ) ფილტვის ქრონიკული დაავადებების რეაბილიტაციის ღონისძიებები გათვალისწინებული იქნება რეფერალური მომსახურების სახელმწიფო პროგრამაში ერთ-ერთ კომპონენტად და მოიცავს: ძირითადი რესპირატორული პათოლოგიების რეაბილიტაციის კურსს შემდეგი მანიპულაციებით: ოქსიგენოთერაპია, ოქსიგენოთერაპიას დამატებული არომათერაპია წიწვის ექსტრაქტით, ფიზიკური ვარჯიშები (ნოზოლოგიების მიხედვით), სამკურნალო მასაჟი, ინჰალაციები გამწოვი პრეპარატებით ნებულაიზერით, ტრედმილი (პროფესიული სარბენი ბილიკი), ვარჯიში ველოტრენაჟორით, ფიზიოპროცედურები ნოზოლოგიების გათვალისწინებით. სარეაბილიტაციო კურსის განმავლობაში, გარდა გამოკვლევებისა და მანიპულაციებისა, გათვალისწინებულია პაციენტის კვებაც. 

აღნიშნული მომსახურება დაფინანსდება შემთხვევის მიხედვით არამატერიალიზებული ვაუჩერით (ერთი ვაუჩერის ღირებულებაა 33 ლარი). ხოლო, შპს ,,აბასთუმნის ფილტვის დაავადებათა სარეაბილიტაციო ცენტრის ფუნქციონირების ხარჯი (პერსონალის ხელფასი და არაპირდაპირი ხარჯი) დაფინანსდება გლობალური ბიუჯეტის პრინციპით (თვის ლიმიტი 111 988 ლარი). 

კომპონენტის განმახორციელებელი იქნება სსიპ სოციალური მომსახურების სააგენტო და ბიუჯეტი (2019 წლის 1 მაისიდან) შეადგენს 1,312.2 ათას ლარს.  

[bookmark: _GoBack]კომპონენტის განხორციელებისთვის თანხა გადმოტანილი იქნება ტუბერკულოზის მართვის 2019 წლის სახელმწიფო პროგრამის სტაციონარული მომსახურების კომპონენტის ბიუჯეტიდან. 

ცვლილებების განხორციელება არ არის დაკავშირებული სახელმწიფო ბიუჯეტიდან დამატებითი ხარჯების გამოყოფასთან.

3. პროექტის მოსალოდნელი შედეგები:

ა) პილოტის მოსალოდნელი შედეგებია ტუბერკულოზის მკურნალობაზე დამყოლობის და წარმატებული მკურნალობის მაჩვენებლების გაუმჯობესება პილოტში მონაწილე დაწესებულებებში. ამასთან, პილოტის შედეგები იქნება მტკიცებულება სხვა დაწესებულებებში მის შემდგომ განვრცობაზე გადაწყვეტილების მისაღებად;

ბ) განხორციელდება ფილტვის ქრონიკული დაავადებების რეაბილიტაცია, მათ შორის პროფესიული რისკის ჯგუფებში სპეციფიკური პათოლოგიების მართვა/რეაბილიტაცია, რასაც საქართველოში ჯერ ანალოგი არ გააჩნია.

4. განხორციელების ვადები:

პროექტით გათვალისწინებული ღონისძიებები განხორციელდება 2019 წლის 1 მაისიდან. 

5. პროექტის ავტორი და წარმდგენი:

პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.





